
Maiatza 0so beroa eta lehorra izan ondoren, ekainean tenperaturak erregistro normaletara
itzuli ziren. Hilaren erdialdean, berriz ere muturreko bero bolada batek eragin zigun,
ekainaren 12tik 18ra arte. Garai hartan, balio errekorrak erregistratu ziren, 40°-tik gorako
maximoekin egun batzuetan. Aldi horretatik aurrera, tenperaturak udaren hasieran
berezkoagoak ziren mailetara moteldu ziren, oso egun freskoekin txandakatuz, hala nola
igandea (hilak 26) eta astelehena (hilak 27).

Hilabete erdialdeko bero itogarriek eta ur eskasiak (maiatzaren hasieratik) estres handia
eragin diote mahastiari, baina horrek ez du eragotzi fruitua behar bezala mamitzea.

Arabako Errioxan, mahasti gehienek ilar neurriko aleak dituzte, eta mahasti batzuek
dagoeneko mahats mordoa itxita daukate. Horrek esan nahi du 7 eta 10 egun arteko
aurrerapena izan dela, azkenaldian ohikoa izan denaren aldean.

Osasunari dagokionez, Arabako Errioxako mahastiak egoera ona du. Hala eta guztiz ere,
badaude oidioa garatzeko baldintzak, eta, beraz, arreta berezia eskaintzen ari zaio
Arabako Errioxako onddo endemiko horri, dagozkion tratamenduen bidez, batez ere
eremu freskoenetan edo azken egunetan ekaitz arinen bat deskargatu den lekuetan. Garai
honetan gure mahastietan ohikoena den beste gaixotasun fungikoaren aurka, mildiua,
momentuz arriskua mugatua da, nahiz eta arretari eutsi behar zaion baldin eta euria eta
udako berezko tenperatura altuak batera etortzen badira. Trips intsektuek eragindako
kalteak nabariagoak dira aurten, bai eta potasio gabezia ere, eragin handiagoa baitu
beroen eta ur eskasiaren ondorioz udaberriaren amaieran eta uda hasieran.

Errendimenduei dagokienez, mahats lagina irregularra da, seguruenik apirilaren hasieran
kimatzea hastean izan ziren hotzengatik; mahats mordo asko eta tamaina handikoak
dituzten mahasti batzuk daude, zeinetan bakanketa egin beharko baita errendimenduak
mugatzeko, eta beste batzuek, berriz, mordo kopuru txikiagoa dute (batez ere aihenen zati
apikaletan).

Arabako beste mahasti eremuan, Aiarako haranean, azken asteetan ekaitz batzuk izan
dira. Ekaitz horiek ez dute ur ekarpen handirik eragin, baina lehortea arindu dute, Arabako
Errioxan bezala, maiatzetik baitator. Eremu horretan, gehien agertzen den barietateko
mahastiak, hondarribi zuri, fruitu mamitzea amaitzearen eta ilar neurriko aleak izatearen
artean daude gehienbat, hau da, ohikoa dena baino astebete lehenago gutxienez.



Osasunari dagokionez, orain arte ez da arazo handirik izan oidioarekin; mildiuari
dagokionez, orbanen bat hostoan ikusi den arren, oraingoz gaixotasun hori, oro har,
kontrolpean dago, tratamenduek behar bezala funtzionatu dutelako.

Arabako Txakolina eskualdean, mahasti gehienetan fruitu mamitzearen ondoren ikusten
den mahats lagina ez da 0so ugaria, ale solteak ditu eta ez oso ugariak. Beraz, ziur asko,
2022ko kanpaina hau ez da errendimendu handikoa izango.

Gauza bera Arabako Errioxan eta Aiarako haranean: mahastizainak hostoak kentzeko eta
kimu berriak kentzeko lanetan ari dira gaur egun, mahats mordoa behar bezala aireztatuta
uzteko eta aplikatzen diren tratamenduak gaixotasun kriptogamikoekiko sentikorragoa den
mahasti zati horretara iristeko.

Azken batean, gaur egun, ekainak 30, mahastia oso aurreratuta dago Arabako Lurralde
Historiko osoan, eta, oro har, osasun egoera ona du. Fruitu mamitzea eta hostoak eta
kimu berriak kentzeko lanak amaitu ondoren, uzta biltzeko aurreikuspenak normalak dira
Arabako Errioxan, eta txikixeagoak Arabako Txakolina eskualdean. Hala ere, uda osoa
geratzen da aurretik, eta hemendik aurrera eguraldiak zehaztuko dute bolumena eta
azken emaitzaren kalitatea.

